В неделю, ближайшую к октября 11 дню.

Из службы святых отец седмаго собора.
На Господи воззвах Слaва, глаc 6-й:
Таинственныя днeсь Духа трубы,/ Богоносныя отцы восхвaлим,/ песнопевшыя посреде Церкве песнь сличную Богословия:/ Троицу Едину Непременную,/ Существо же и Божество,/ низложители Ариевы, и правослaвных поборники,/ молящияся всегда Господу,// помиловатися душaм нaшым.

На стиховне, Слaва, отцев, глас 4:
Молeбную пaмять днeсь богоносных отцев,/ от всея вселeнныя собрaвшихся,/ во светлем грaде Никeйстем,/ правослaвных собрания, благочéствующе верно прaзднуем./ Сии бо лютаго Ария безбожное веление/ благочeстномудренне низложиша,/ и от Кафолическия Церкве соборне того изгнaша:/ и ясно Сына Божия Единосyщна и Соприсносyщна, прeжде век Сyща,/ всех научиша исповедати во изображeнии веры,/ известно и благочeстно сие изложивше./ Темже и мы, Божeственным их повелением последствующе,/ известно верующе, слyжим,/ со Отцeм Сыну, и Духу Всесвятому,// во едином Божестве, Троице Единосyщней.
И ныне Богородичен глас тойже:
Призри на моления Твоих раб, Всенепорочная,/ утоляющи лютая на ны востания,/ всякия скорби нас изменяющи./ Тя бо Едину, твердое и известное Утверждение имамы,/ и Твое предстательство стяжахом,/ да не постыдимся, Владычице, Тя призывающии,/ потщися на умоление Тебе верно вопиющих:/ радуйся, Владычице, всех Помоще, Радосте и Покрове,// и Спасение душ наших.

На хвалитех: Слaва отцев, глаc 8:
Святых отцев лик,/ от конец вселeнныя стeкшийся,/ Отца и Сына и Духа Святаго,/ Едино Существо научиша и Естество,/ и тaйну Богословия ясно предaша Церкви;/ ихже похваляюще верою ублажим, глаголюще:/ о Божeственный полче,/ Богоглаголивии орyжницы ополчeния Господня,/ звезды многосветлыя мысленныя твeрди,/ тáинственнаго Сиона необоримии столпи,/ миродохновeннии цвети рaйстии,/ всезлатая уста Слова,/ Никeйская похвало, вселeнныя украшeние,// прилежно молитеся о душaх нaших.

Тропарь Отцев, глас 8:
Препрослaвлен еси, Христе Боже нaш,/ светила на земли отцы нaши основaвый,/ и теми ко истинней вере вся ны настaвивый:// Многоблагоутробне, слaва Тебе.

Кондак, глас 6.
Иже из Отца возсияв, Сын неизреченно,/ из Жены родися сугуб естеством,/ Егоже видяще, не отметаемся зрака изображения,/ но, сие благочестно начертающе,/ почитаемъ верно./ И сего ради истинную веру Церковь держащи,// лобызает икону вочеловечения Христова. 

